
Аилацәажәара 

А И А А И РА 30 Ш Ы Қ Ә С А А Х Ы Ҵ И Т
Афырхацәеи Владислав Арӡынбеи 

рбаҟақәа рҟны

 Аԥсны Қырҭтәыла Аҳәынҭ-
совет архәҭақәа рҟынтәи ахы 
иақәиҭыртәижьҭеи 30 шықәса ҵит.  
Цәыббрамза 30 рзы Аԥсны иаз-
гәарҭеит Аиааиреи Ахьыԥшымреи 
Рымш.  

Ахьӡ-Аԥша апарк аҟны Аԥсны жәлар 
Рџьынџьтәылатә еибашьраҿы иҭа-
хаз Рбаҟа амҵан ашәҭшьыҵәрақәа 
рышьҭаҵара мҩаԥысит. 

Иҭахаз афырхацәа ҳаҭырла иргәа-
ладыршәарц арахь иааит Аҳәынҭқар-
ра Ахада Аслан Бжьаниа, Аҳәынҭқар-
ра Ахада ихаҭыԥуаҩ Бадра Гәынба, 
атәыла Аԥыза-министр Алеқсандр 
Анқәаб, Жәлар Реизара Аиҳабы Лаша 
Ашәба, Аҳәынҭқарра Ахада Иусбарҭа 
анапхгаҩы Абесалом Кәарҷиа, 
Ашәарҭадара Ахеилак амаӡаныҟә-
гаҩ Сергеи Шамба, Жәлар Реизара 
адепутатцәа, Аиҳабыра иалоу, Аԥс-
ны иҟоу Урыстәыла ацҳаражәҳәаҩ 
Михаил Шургалин, Аԥсны иҟоу 
Аахыҵ-Уаԥстәыла ацҳаражәҳәаҩ 
Олег Боциев, Аԥсны иҟоу Придне-
стровтәи Молдавтәи Ареспублика 
Ахаҭарнакра ахада Гарри Кәпалба, 

аибашьра аветеранцәа, иҭахаз ры-
уацәа, рҭынхацәа, ауаажәлар рхаҭар-
накцәа. 

Абаҟа амҵан ашәҭшьыҵәрақәа 
шьҭарҵеит Аԥсны жәлар Рџьынџь-
тәылатә еибашьраҟны Аиааира Амш 
30 шықәса ахыҵра азгәаҭара иазку 
аныҳәатә усмҩаԥгатәқәа рылахәха-
разы Аԥсныҟа иааз Урыстәыла, 
Аахыҵ-Уаԥстәыла, Приднестровие 
уҳәа рделегациақәа рнапхгаҩцәа. 

Аибашьраҿы иҭахаз ҳаҭырла ир-
гәаладыршәеит Ҭырқәтәыла, Иор-
даниа, Ливан иҟоу аԥсуа  диаспора 
ахаҭарнакцәа.    

«Аиааира Амш Аԥсны Аҳәынҭқар-
ра анаҩстәи ашьақәгылареи аҿи-
ареи рзы алшара ҳанаҭеит», – ҳәа 
Ахьӡ-Аԥша апарк аҿы ажурналист-
цәа дрыҿцәажәо, иҳәеит Аԥсны 
Ахада Аслан Бжьаниа. Аҳәынҭқар-
ра Ахада Аиааиреи Ахьыԥшымреи 
Рымшныҳәа Аԥсны зегь реиҳа иха-
доу аныҳәақәа иреиуоуп ҳәа аз-
гәеиҭеит. Иара аибашьра аветеран-
цәа, хатәгәаԥхарала еибашьуаз, 
хьӡи-ԥшеи згым афырхацәа зааӡаз 

анацәа дрыдныҳәало, иҭабуп ҳәа ре-
иҳәеит Аиааиразы.

Аԥсны Раԥхьатәи Ахада Влади-
слав Арӡынба Имемориал амҵан 
ашәҭшьыҵәрақәа рышьҭаҵара 
мҩаԥысит Аҟәа араион Алада Ешыра 
ақыҭан. Владислав  Арӡынба ҳаҭыр-
ла дыргәаладыршәарц арахь иааит 
Аҳәынҭқарра Ахада Аслан Бжьа-
ниа, Аҳәынҭқарра Ахада Ихаҭыԥу-
аҩ Бадра Гәынба, Жәлар Реизара 
Аиҳабы Лаша Ашәба, Аҳәынҭқарра 
Ахада Иусбарҭа анапхгаҩы Абеса-
лом Кәарҷиа, Ашәарҭадара Ахеи-
лак амаӡаныҟәгаҩ Сергеи Шамба, 
адепутатцәа, Аԥсны иҟоу Урыстәыла 
ацҳаражәҳәаҩ Михаил Шургалин, 
аибашьра аветеранцәа, иҭахаз ры-
уацәа, рҭынхацәа, ауаажәлар рхаҭар-
накцәа. 

Аԥсны Раԥхьатәи Ахада ҳаҭырла 
дыргәаладыршәеит Аԥсны жәлар 
Рџьынџьтәылатә еибашьраҟны 
Аиааира 30 шықәса ахыҵра иазку 
аныҳәатә усмҩаԥгатәқәа рылахәха-
разы иааз аделегациақәа рхаҭар-
накцәа.

Ахақәиҭра Ашҭаҿы арратә парад
«Аԥсны жәлар аибашьраҿы аиаа-

ира ргеит, аҭынч ԥсҭазаараҿгьы иаи-
ааиуеит, ҳара аԥхьаҟа аизҳазыӷьара 
амҩа иацаҳҵоит, арбгара акәымкәа», 
– иҳәеит Аслан Бжьаниа 1992-1993 
шықәсқәа рзы Аԥсны 
жәлар Рџьынџьтәы-
латә еибашьраҿы 
Аиааира 30 шықәса 
ахыҵра иазкыз ар-
ратә парад аҟны. 

Аибашьра иахҟьа-
ны Аԥсны аекономи-
кеи аинфраструкту-
реи аԥхасҭа ду рыҭан. 
Иҭахеит зықьҩыла 
ауаа – аруаа, аҭынч 
уааԥсыра, иԥыххаа-
са иқәҵан асоциалтә 
инфраструктура ао-
биектқәа, анаплакқәа, 
акурортқәа, аком-
муникациақәа, ан-
харҭатә фонд. Аԥсны иаҭаз аеко-
номикатә ԥхасҭа иартәеит США 
адолларқәа 11 миллиард инареиҳа-
ны. 

«Ҳара еиҭашьақәҳаргылоит ҳақа-
лақьқәа, ҳкурортқәа, иацаҳҵо-
ит амҩақәа, акоммуникациақәа 

рыҟаҵара, еиҭашьақәыргыланы иа-
аҳартуеит жәларбжьаратәи аимада-
рақәа рзы аҳаиртә, амшынтә баӷәа-
зақәа, ҳамч зықәхо зегь ҟаҳҵоит 
ҳареи ҳхәыҷқәеи иҳаҭәоу аԥсҭаза-

ара бзиа ҳаурц азы», – иазгәеиҭеит 
Бжьаниа.

«Аҭоурыхтә иашара Аԥсны ага-
нахь иҟоуп, ӷәӷәалаҵәҟьа агәра 
ҳгоит асуверенитети ахьыԥшымреи 
рышьақәыргылара аганахьала 
ҳамҩаҿы зиааира алымшауа аԥын-

гылақәа шыҟамло», – иаҵишьит Аха-
да. 

Аслан Бжьаниа ажәлар зегьы, 
аветеранцәа, хатәгәаԥхарала еи-
башьуаз, Аԥсны аҩызцәа зегьы иры-
диныҳәалеит аныҳәа шьахә – Аиааи-
реи Ахьыԥшымреи Рымш. 

Абри ашьҭахь, аныҳәатә ныҟәара 
хацдыркит Аԥсны жәлар Рџьынџь-
тәылатә еибашьра иалахәыз, Гәым-
сҭатәи Мрагыларатәи афронтқәа 
ԥасатәи реибашьцәа, ркомандирцәа. 
Зхы инаркны зшьапаҟынӡа бџьарла 
еибыҭаз аӷа иаҵкыс Аиааира мари-
аны иаҳмоуӡеит. 413 мши ҵхи ицон 
ишьаарҵәыраз аибашьра.

Ихьамҭаз абарҭ амшқәа раан иа-
аԥшит Аџьынџьтәыла асолдаҭ ире-
иӷьӡаз иҟазшьақәа – Аԥсадгьыл 
азиашара, ахамеигӡара ду, ахачҳара, 
агәаӷьра, афырхаҵара. Аӷа ииааира 
алыршахеит Нхыҵ-Кавказ Ареспуб-
ликақәа, Аахыҵ-Уаԥстәыла, Прид-
нестровие, Урыстәыла ақалақьқәа, 
ԥасатәи Аидгыла атәылақәа рҟнытә 
хатәгәаԥхарала иҳавагылан еи-
башьуаз, аҳәаанырцәтәи ҳадиаспора 
ахаҭарнакцәа ирыбзоураны.

Владимир Путин иҟаиҵаз адныҳәалара

Аԥсны Ахадеи ажәлари рахь
Урыстәыла Апрезидент Вла-

димир Путин Аслан Бжьаниа 
Аиааира Амш идиныҳәалеит. 

Уаҟа иазгәаҭоуп:   «Ҳаҭыр 
зқәу Аслан Гьаргь-иԥа, гәык-ԥ-
сык ала ишәыдысныҳәалоит 
Аԥсны Аҳәынҭқарра аныҳәа - 
Аиааиреи Ахьыԥшымреи Рымш. 

30 шықәса раԥхьа зхы иақәиҭу 
аҳәынҭқарра аԥҵаразы, аԥ-
суа жәлар рфырхаҵара, аԥсуа 
жәлар хацәнмырха ақәԥараҟны 
ахақәиҭразы, аҭынч ԥсҭазаара-
зы азин ашьақәырӷәӷәара рыл-
шеит. Ҳтәылақәа ирыбжьоу аиз-
ыҟазаашьақәа аҿиара иаҿуп 
аидгылареи астратегиатә усе-

ицуреи шьаҭас иаҭаны. Агәра 
згоит, лҵшәабзиала ишьақәгы-
ло ҳаимадарақәа ганцыԥхьаӡа 
рырӷәӷәара ҳзеиԥш интересқәа 
ишрықәшәо. Исҳәарц сҭахуп, 
Урыстәыла аԥхьаҟагьы ган-
рацәала Аԥсны Аиҳабыреи 
ажәлари асоциал-еканоми-
катә уснагӡатәқәеи амилаҭтә 
шәарҭадара алыршареи ирызку 
аусқәа рыӡбараҟны ацхыраара 
шыҟанаҵало. 

Ишәзеиӷьасшьоит агәабзиа-
ра, аихьӡарақәа, Аԥсны атәы-
лауаа зегьы – аҭынчра, аизҳа-
зыӷьара, Ҳаҭырла, Владимир 
Путин».  

Октиабр 4 рзы Шәача имҩаԥы-
сит Аԥсны Ахада Аслан Бжьаниеи 
Урыстәылатәи Афедерациа Апре-
зидент Владимир Путини реиԥы-
лара.

Владимир Путин Аслан Бжьа-
ниеи Аԥсны жәлар зегьы иры-
диныҳәалеит Аԥсны жәларбжьа-
ратәи азхаҵара 15 ш. ахыҵреи 
аибашьраҿы Аиааира 30 ш. 
ахыҵреи.

«Ааигәаҵәҟьа Аԥсны ҩ-
ныҳәак азгәанаҭеит – Аиааира 
Амши ахьыԥшымра азхаҵареи. 
Даҽазныкгьы шәхаҭеи Аԥсны 
жәлар зегьи ишәыдысныҳәалоит. 
Уахәаԥшуазар, ҳтәылақәа рыб-
жьара аҭагылазаашьа аҿиашьа 
бзиоуп. Ҵыԥх атауареикәырша-
ра аизҳара иартәеит 73%. Уры-
стәылатәи Афедерациа ареги-
онқәа 64 Аԥсни  аимадарақәа 
рыбжьоуп еиуеиԥшым ахыр-
харҭақәа рыла. 200 инареиҳаны 
еилахәу анаплакқәа аус еицыру-
еит», – иҳәеит Владимир Путин 
аицәажәарақәа ирылагаанӡа. 

Аслан Бжьаниа инаҵшьны 
иазгәеиҭеит Аԥсни Урыстәы-

леи аҵыхәтәантәи аамҭазы 
реизыҟазаашьақәа рырцых-
цыхразы ашьаҿақәа ҟаҵоуп, 
азакәанԥҵараҿы агармониза-
циа мҩаԥысуеит, уи иалнаршо-
ит иаку асоциал-економикатәи 
атәылахьчаратә дгьылҵакыреи 
раԥҵара аҳәаақәа ирҭагӡаны 
ҳҳәынҭқаррақәа реизааигәатәра. 

Аслан Бжьаниа Владимир Пу-
тин иҭабуп ҳәа иеиҳәеит ҩ-тәы-
лауаҩрак рзы аиқәшаҳаҭра 
инапы ахьаҵаиҩыз азы.

«Ҳара иаҳҭахуп, ҳагьрықә-
ныҟәалоит ҳҳәынҭқаррақәа рыб-
жьара анапы зҵаҩу ишьаҭарку 
адокументқәа рҟны иарбоу. Ҳара 
ҳрылахәзар ҳҭахуп Урыстәы-
латәи аган иаԥшьнаго аинтегра-
циатә процессқәа, избанзар уи 
Аԥсны аинтересқәа ирықәшәоит. 
Ҳара ҳзы уи акырӡа аҵанакуеит» 
, – иҳәеит Аԥсны Ахада.

Анаҩс ҩ-ҳәынҭқаррак рха-
дацәа реицәажәара мҩаԥысуан 
аӡәгьы даламырхәӡакәа. 

Аҽны Шәача ихыркәшан Аслан 
Бжьаниеи Владимр Путини ре-
иԥылара.

Шәача Аслан Бжьаниеи 
Владимир Путини реиԥылара



2  ад. «Аԥсны», № 61

Ахаҵареи агәаҕьреи раамҭа
 (Алгарҭа. Алагарҭа ануп 

«Аԥсны» № 59-60)

Ҳара иаҳҿагыланы еибашьуан 
ақырҭуа агрессорцәа рымацара 
ракәымкәа, Украина, Уна-унсо аҟ-
нытә 500-ҩык инареиҳаны, «Арго» 
ҳәа хьӡыс измаз абаталион аҟны. 
1993 ш. март азы Украинантәи Аҟәа 
итәеит аџьаҧҳани 700-ҩык аруааи 
зықәтәаз аҳаирпланқәа 4. Украи-
на Қырҭтәыла ацхырааразы 1500-
ҩык раашьҭра агәы иҭан (Ашәҟәы 
шкәакәа… Ад.162).

Зхыҧхьаӡара маҷу, зымч кәа-
доу ивагыланы аибашьра аҭыҧан, 
Нхыҵ-Кавкази Алада Урыстәылеи 
рҟнытә хатәгәаҧхарала ишыҟарҵаз 
аиҧш акәымкәа, ҳаҕа идгыланы еи-
башьуан, дара ргәы излаанагоз ала, 
Москва иабашьуан. Капеи кылҵәак 
даҧсам иҧсычу иҿагыланы ақәҧа-
раҿы «зҽалызкааз».        

Шәиҧхьыӡ рымазааит 1992 ш. 
декабр 14 азы аиҳараӡак аҳәсеи 
ахәыҷқәеи зықәтәаз аверталиот 
иеихсны илазышьҭыз, 84-ҩык зҭатәаз. 
Ҳҭоурых аҿы ари мшы еиқәаҵәоуп. 
Ари гыгшәыгран. Аверталиот иҭа-
блыз рыҧсыбаҩқәа Гәдоуҭа иааганы 
анышә иаҳҭеит, ибзианы исгәалашәо-
ит, ахаангьы исхашҭраны иҟаӡам ари 
ауаҕеимшхара мшы.

Ҳаибашьраан ажәыларақәа 
маҷымкәа иҟан: ақәҿиара змаз, 
иҳақәымҿиаз. Абри афакт иҳа-
наҳәоит аиааирахь амҩа аҧша-
ара ҳшашьҭаз. Аамҭа аҭахын ан-
хара-анҵыра иаҿыз ауаа арратә 
леишәа рылааӡара, аибашьра аҟа-
зара дырҵара. Абри аҟынтә, лҵшәак 
рмоуит Шроматәи ажәылара (1992 
ш. ноиабр 3-4), Аҟәа агаразы иан-
вартәи ажәылара (1993 ш. ианвар 5), 
иаҳараӡак марттәи ажәылара (1993 
ш. март 15-16), даара ацәыӡ дуқәа 
ахьҳауз. Иҭахаз реиҧш, ирацәаҩын 
ахәрақәа заузгьы. Аҭагылазаашьақәа 
убас иҟалеит, иҟоуп аӡы ирыргаз, 
ирзырымгаз.

Абри инамаданы исгәаласыршәо-
ит иџьеишьаз фактк азы С.Соснали-
ев исеиҳәаз. Ажәылара аламҭалазы 
ишҟа инеит абыргцәа гәыҧҩык,  
иарҳәеит минала ирыҧхыз адәы 
аҧхьа дара ықәсырц шырҭахыз, 
аҷкәынцәа еиқәдырхарц азы. Сосна-
лиев, ҟалашьас иамаз, мап рцәикит, 
аха рхымҩаҧгашьа даршанхеит.

Исзыҵәахәам, ажәылара 
алҵшәақәа рзыҧшра еиҳау хьамҭа-
ра шыҟам: утәоуп ашьал укәыршаны: 
арахь ашыӡ ухьызшәа уарыхьҭышьу-
еит.

Ажәылара аҽны амш бааҧсын, 
ҳара иаҳҧырхагахарц аҭахын 
(1992-1993 шықәса абжьааҧнеиҧш 
акәымкәа, ихьҭан, асоура иатәын), 
ҳазшаз аиааира ҳаҧсоу-ҳаҧсаму 
ҧишәошәа.

Ҳхынҳәып аибашьрахь.
Мрагыларатәи афронт аҟны иара 

убас ажәыларақәа мҩаҧысуан, аха 
рацәак алҵшәа роуамызт:  Очам-
чыратәи ажәылара (1992 ш. окти-
абр 26), Кәачаратәи (1992ш. нои-
абр 29-30).

1992 ш. декабр азы Мрагыларатәи 
афронт арҕәҕәаразы аусмҩаҧ-
гатәқәа ҳадаҳкылт. Сара сыдҵала 
декабр 8 азы уахь идәықәҵан Атәы-
лахьчара Аҳәынҭеилакы ахаҭарнак-
цәа С.Багаҧшьи К.Озгани. Декабр 10 
азы Очамчыра-Тҟәарчалтәи ахыр-
харҭахь Атәылахьчара Аминистрра 
аштаб Хада ахаҭарнакс дҟаҵан ама-
иор Х.Бганба, декабр 15  азы акәзар, 
М.Қьышьмариа – Мрагыларатәи 
афронт акомандаҟаҵаҩыс, Б.Џьапуа 
– аштаб аиҳабыс.

Ҳиааира аҭоурых аҟны даара 
акырӡа зҵазкуа аҭыҧ ааныркыло-
ит Очамчыра араион Тамшь ақыҭан 
ҩ-десантк рыӡхыҵра. Аҟәаҟа аҕа 
ирхәҭақәа раашьҭра аҧырҟәҟәа-
ареи уа игылаз агәыҧқәа рҭах-
каареи рзы 1993 ш. ииуль 2 ауха 

иӡхыҵит 300-ҩык рҟынӡа злахәыз 
арра- мшынтә десант. Аҕа рхы имыр-
бакәа, цәыӡ рмоукәа адесант Мрагы-
ларатәи афронт архәҭақәеи дареи 
рҽеиҧыршьит. Хыҧхьаӡара рацәа-
ла аҕа ирхәҭақәа урҭ ирыжәырҵеит 
бџьархкыс ирымаз зегьы, аха ҳаи-
башьцәа убасҟак хамеигӡарала  еи-
башьуан,аҕа игәы иаанагон, 1500-
ҩык зхыҵызшәа.

Тамшьтәи аоперациа акырӡа зҵаз-
куаз аҵак ҷыда аман Гәымсҭатәи 
афронт аҟны ажәыларақәа рымҩаҧ-
гаразы, ииашаҵәҟьаны адҵала иар-
баз ҩымш рҭыҧан, 8 мшы амҩа ркит, 
Қырҭтәылантәи аҕа ирезервқәа 
раашьҭра алдмыршеит, имчқәа рыҧ-
саҟьеит, Аҟәа ашьҭыхразы ҳжәылара 
хада акырӡа иахуеит. 

Иӡхыҵзи Мрагыларатәи афронт 
аибашьцәеи ирблит, иҭадырхеит 
атанкқәа 5, БМП-қәа 3, аибашьыга 
верталиотқәа 2, иргеит атанкқәа 3, 
БМП-1, БТР-қәа 2, иршьит, ирхәит 
1.500-ҩык рҟынӡа.

Ажәыларақәа раан Мрагыларатәи 
афронт архәҭақәеи адесанти иры-
цәҭахеит 58-ҩык, 200-ҩык раҟара 
ахәрақәа роуит.

Аибашьраан ҧышәара хьамҭа-
ны исзыҟан ҳаҷкәынцәа рҭахара 
атәы. Ажәыларақәа раан агәаб-
зиарахьчара аминистр ҳцәыӡқәа 
ртәы зҳәоз адырраҭарақәа арба-
ны аконверт ҷыда сзааишьҭуан. 
Иахьа уажәраанӡагьы конвертқәак 
еиқәырханы исымоуп. Шаҟа ис-
цәыуадаҩыз урҭ раартра. Акы, мил-
лионла асолдатцәа еидызкыло ар 

уреиҳабуп, иуздырӡом урҭ ранацәа, 
рабацәа, рабдуцәа, рандуцәа. Даҽа 
усуп, зегьы анеибадыруа, ацәгьа-аб-
зиа анырзеилоу. Арахь еилукаауеит: 
аӡәы дҭахеит, егьи дхуп, даҽаӡәы 
– ҕәҕәала. Аибашьра еибашьроуп, 
рыцҳарас иҟалаз, иузымдыруаз, ма 
ибзианы иудыруаз есымша рыҧсҭа-
заара ахҭнырҵон Рыҧсадгьыл. 
Сара зегьы згәаҵахь иназго уаҩуп, 
ҳцәыӡқәа хьаа ҕәҕәаны исзыҟалон. 
Еилыскаауан аҩны аиҭашьақәыргы-
лара шауа, архивқәеи акультуратә 
баҟақәеи – убасҵәҟьа. Еиҳау иҟо-
узеи, ауаҩы иҧсҭазаара, иара уи 
ахаҭа шкьаҿугьы. Аӡәгьы иҭахӡам 
ари адунеи заа аҧырҵра, иаҳагьы 
иуадаҩуп абри ақәҧара иахагы-
лоу урҭ аницәыӡуа. Схьаа, сгәырҩа, 
сыгәҭыха сан илныруан. «Сыҷкәын, 
аибашьра – хьанҭоуп, ҧсҭбарада 
ҟалашьа амаӡам. Аӡәы дҭахароуп, 
егьи деиқәхароуп» – лҳәон лара. 
Саргьы ус акәын сшазхәыцуаз, аха 
сан сҭагылазаашьа ахьеилылкаауаз, 
сгәы ахьлырҕәҕәоз, дахьсыдгылоз 
еиҳаз даҽак сымамызт ари адунеи 
аҟны.

Ҳаибашьцәа бџьарла, џьаҧҳаны-
ла реиқәыршәараҿы даара аџьабаа 
збаз дреиуан А.Аиба – сҩыза гәакьа, 
сыцхырааҩ. Аҧхьа аџьаҧҳаны 
ҳаҧшаауан Нхыҵ-Кавказ хыҧсыра 
цәгьа баны, избанзар урҭ ҵәахын 
амина зҵаз ашьҭаҵарҭақәа рҟны. 
Иааҳгон «кукурузник» ҳәа изышьҭаз 
аверталиот ала. Абџьар злаҳауша 
амҩақәа анаҳаҧшаа, сара ашиф-
ровка ҷыда схәыцит, абџьар иарбан-

заалак ахкы  иахьӡаҳҵеит ауҭраҭых, 
ма ашәыр, абасала аҕа дҳарҩашьон, 
ижәҩахыр ҭаҳҟьон. Ари «амаӡа 
хьӡшьара» ҩ-екземплиаркны иҟан. 
Акы сара сҟны, егьи – Алик Аиба иҿы. 
Уи «ахьӡшьара» џьара акала ҳаиҵа-
намҟьеит.

Рыӡбахә сҳәарц сҭахуп аҳәса. 
Аибашьра еиуеиҧшым аамҭақәа 
раан, ҷыдала лҵшәа змуаз марттәи 
ажәылара ашьҭахь, ахацәа гәамҵуа 
ианалага, хьыӡҳәала аҳәса – иҭахаз, 
хабарда ибжьаӡыз ранацәа убас 
рхы аадырҧшит еиҭаҳәашьа амам-
кәа. Рҿаҧхьа схырхәоит, иара убас 
амедеиҳәшьцәа афырхаҵара аа-
дырҧшит, шәҩыла ҳаибашьцәа 
рыҧсҭазаара еиқәдырхеит.

Аҧсны адгьылҵакыра ахәҭак 
ақырҭцәа ирымпыҵахаланы иа-
ныҟаз, Д.И.Гәлиа ихьӡ  зху Аҧсны 
аҭҵаарадырратә институт Аҧснытәи 
архиви (1992 ш. октиабр 22) рыма-
цара ракәында, акультура егьырҭ 
ахәышҭаарақәагьы рблит. Аҧсуа 
институт рыблаанӡа, уи дырҳәит, 
акыр иаҧсаз зегь дәылыргеит. Уи 
шьақәзырҕәҕәо акакәны иҟоуп, 
аибашьра ашьҭахь акырџьара ирбе-
ит ашәҟәқәа – атрофеиқәа. В.Ҭырқь-
ба, иҷкәыни иареи Аҟәа, Ҷанба 
имҩаҿы, алаҭраҿы ирымҧыхьашәе-
ит Аҧсуа институт абиблиотека 
иатәыз хәызмаӡам атлас – Ф.Диу-
буа де Монпере ишәҟәы «Кавказ 
акәша-мыкәша аныҟәара» (францыз 
бызшәала, Париж, 1937). Анаҩс сара 
уи абиблиотека иасҭеит. Харҭәаашьа 
змам цәыӡны иаанхеит архив маца-

ра акәымкәа, зҧыхьашәара уадаҩу 
ашәҟәқәа ахьыҵәахыз абиблио-
текагьы.

Аинститут архив аҟны, ҧҟарак 
аиҧш, уа ишьҭан сџьатә шәҟәгьы. 
Аибашьра ашьҭахь Аҷараҟа иагеит, 
нас, усҟан Аҷара Иреиҳаӡоу Асовет 
Ахантәаҩыс иҟаз А.Абашиӡе исза-
аиҭит. Даара ҭабуп ҳәа иасҳәеит: 
аџьатә шәҟәқәа мбылуазаап.

Ииульмзазтәи аинышәаразы, 
аиҿцәажәарақәа мҩаҧаагон Уры-
стәыла адәныҟатәи аусқәа рминистр 
ихаҭыҧуаҩ Б.Н.Пастухови сареи. Урҭ 
мҩаҧысуан Гәдоуҭатәи срезиденциа 
аҿаҧхьа иҟаз абаҳчамаҷ аҟны. Аб-
жьааҧнеиҧш, Борис Николаи-иҧеи 
ҳареи аҵәаҵла амҵан ҳнатәаны 
ацәажәара ҳналагон, уи мҩаҧысу-
ан даара аимак-аиҿак ацны. Еснагь, 
абри аҵла амҵан ҳанынатәоз, ардәы-
нак ааны инықәтәон, ҳаиҿцәажәа-
рақәа ашәа хаала ихнарҷон. Абри 
аҟынтә, уи «Пастухов ирдәына» ҳәа 
ҳашьҭан. Аамҭақәак анҵы, ҳашҟа 
дааит Сергеи Кужугет-иҧа Шоигу, 
исырбеит ардәына. Сергеи Кужу-
гет-иҧа, алаф зҿоу уаҩуп, ардәына 
днахәаҧшны, ус ҿааиҭит: «Шәара, 
убра иқәҿашәҳәома?»

Б.Н.Пастухов икабинет аҟны 
снеихьан, ачаи бзиа еицаажәхьан. 
Ҳаиҧыларақәа ирыбзоураны уи 
ибзианы дыздырит, абри аҟнытә 
ҿыҕәҕәала исҳәарц сылшоит ҳара 
ҳазҧылақәоз раасҭа хыла-хшыҩла 
акыр дшыҳаракыз.

Аибашьра аанкылареи Аҧсны 
ақырҭуа архәҭақәа ралгареи рзы 
аиқәшаҳаҭра анагӡараҿы аџьабаа 
ду ибеит Сергеи Кужугет-иҧа Шоигу. 
Зхыҧхьаӡара рацәоу аинтервиуқәа 
рҟны иҳәон, аҧсуа ган ахыдҵақәа 
шынарыгӡауа, ақырҭуа ган – мап.

Аибашьраҿы иҳамаз ақәҿи-
арақәа ирыбзоураны «адунеи 
ауаажәлар» ҳашҟа даарышьҭит 
дара рхаҭарнак. Уаанӡа ҿырҭуа-
мызт, ҳҳәамҭақәа хьаас иркымызт. 
Арахь, лабҿаба уаҩы ибон ганкы 
армч рганахьала аҧыжәара ахы 
иархәауа, иаҳа иҧсыҽыз, икәадаз 
аанда далеишышырц шиҭахыз. Аха 
аҧсыҽ аибашьраҿы аиааира иго 
даналага, «ауаажәлар» ирӡбеит 
рҽаларгаларц. Абри аибашьра иа-
шала ахәшьара азҭоз, зхыҧхьаӡара 
маҷӡаз ахаҭарнакцәа дрылукаартә 
дыҟан Швецариатәи адипломат Ед-
вард Бруннер – ООН Амаӡаныҟәгаҩ 
хада иаашьҭымҭа ҷыда, 1993 ш. маи 
азы Аҧсны иааз (ашьҭахь уи ООН 
Амаӡаныҟәгаҩ хада  иҟны инеиге-
ит ақырҭуа-аҧсуа еимакы аҭыҧ 
ақәҵаразы ажәахә).

1993 ш. ииуль 31 азы Шәача иа-
реи ҳареи аиҧылара ҳаман. Уаҟа 
ҳрылацәажәон ииуль 27 азтәи 
аиқәшаҳаҭра анагӡара азҵаарақәа. 
Инаҵшьны исҳәеит, ООН агана-
хьала активра аарҧшра шаҭахәу, 
раҧхьа иргыланы Аҧсныҟа ООН 
анаҧшыҩцәеи абжьаҟазаратә 
мчқәеи раашьҭра иадҳәалоу азҵаа-
рақәа зыҧшрак ҳәа ҟамҵакәа рҭыҧ 
рықәҵара. Аҧсуа ган аиқәшаҳаҭра 
ахәҭақәа зегьы инхьамырнааӡакәа 
ишынанагӡо Бруннер дақәыргәыҕ-
ны, иара убраҟа исҳәеит ақырҭуа 
ган ахыдҵақәа – ақырҭуа архәҭақәа 
ралгареи Аҧсны амчра азакәантә 
усбарҭақәа рырхырҳәреи – еилана-
гар, «ахҭысқәа анаҩстәи рҿиашьа-
зы аҭакҧхықәра зегьы ақырҭуа ган 
ишадло». 

… Аха ақырҭуа ган зынӡаск агәы 
иҭаӡамызт, Шәачатәи аиқәшаҳаҭра-
ла ишарбаз аиҧш, «ахымца ана-
анкылахалак 10-15 мшы рыҩнуҵҟа-
ла Аҧсны Қырҭтәыла архәҭақәа 
ралгара».

1993 ш. август 17 азы Гәдоуҭа 
агәаны ираҭәаз ажәа рыхҳәааны, 
ҭабуп ҳәа раҳәаны инаскьаагеит 
аконфедератцәа, убас ҳара инаҳа-
лагыланы ҳажәлар агрессиа иацәы-
зыхьчоз зегьы. 

Ақырҭцәа рганахьала Шәачатәи 
аиқәшаҳаҭра анамыгӡара аҭагыла-
заашьа аҭымҭшәарахь икылнагон. 
Ари азхарҵон Урыстәылатәи аган 
ахаҭарнакцәагьы. Иҟалаз аҭагы-
лазаашьа иаҳагьы еицәанатәу-
ан Тҟәарчал ақалақьи Очамчыра 
араиони руааҧсыра рыҧсҭазаа-
ра. Ирымамызт алашара, абылтәы, 
ахәшәқәа, афатә, аимадара, ажәа-
кала адунеи иалхәдан. Иаарласны 
аҭынчра шьақәгылоит ҳәа ирымаз 
агәыҕра анырцәыӡ, Аҧсны Арбџьар 
мчқәа рнапхгара рыдҵақәа хьаас 
имкыкәа, апартизанцәа ргәыҧқәа 
аблокада ҧыржәеит.

Апартизанцәа рықәгылара ад-
гылара аиуит, Аҟәа акәша-мыкәша 
ажәыларақәа ирылагеит. Аҧсны  
Арбџьар мчқәа Рштаб хада ҕәҕәала  
ирмаӡаны аус аднаулеит Аҟәа ақа-

Ажәыларақәа маҷмызт…

Ауаӷеимшхара мшы

Адесант рыӡхыҵра

Аԥышәара хьамҭа

Алаҭраҿы лақьи Аҧсны зегьи рхы рақәиҭтәра-
зы аплан, хықәкылаҵәҟьа сара 
снапхгарала. Абри аус аҿы аџьабаа 
ду збаз атәылахьчара аминистр 
С.Сосналиеви Аштаб Хада аиҳабы 
С.Дбари роуп.

Ажәыларақәа қәҿиарала идәықәло 
ианалага, сентиабр 17 азы Гәдоуҭа да-
аит П.С.Грачов. Еилкаан уи Урыстәыла 
Апрезидент дшааишьҭыз, урҭ ирны-
рит ҳар Аҟәа ахақәиҭтәра шрылшоз, 
ирҭахын иааҟалалакгьы ахҭысқәа 
абасеиҧш рҿиашьа еиҧырҟьарц. 
Грачов исыдигалеит еиҿагылоу ам-
чқәа реидыгаразы Аҧсны адиви-
зиа алагалара, иҭахын ҳиааира ҳа-
михырц.

Идыру мзызқәак ирыхҟьаны усҟан 
«мап» сзымҳәеит. Сақәшаҳаҭхар 
акәхеит. Иара убри аҽны Грачови 
Шеварднаӡеи Адлер еиқәшәеит. 
Насыҧны иаҳзыҟалаз, Шеварднаӡе 
Аҧсны Урыстәыла архәҭақәа рала-
галара, ақырҭуеи аҧсуеи архәҭақәа 
реидыгара инаҿаршәны мап ацәи-
кит, иара убриалагьы Аҟәа агараҿы 
дҳацхрааит.

Сентиабр 27 азы, Урыстәылатәи 
Афедерациа адәныҟатәи аусқәа 

Рминистрра ҩаҧхьа Аҧсны анапх-
гара ажәылара шәаҟәыҵ, абжьаҟа-
зара ҳазхиоуп ҳәа анҳарҳәа аҽны 
Аҟәа ахы иақәиҭтәын. 12 мшы ицоз 
ажәыларақәа ирыбзоураны ицҟьа-
шәҟьа иқәҵан 12 нызқьҩык рыла 
ишьақәгылаз ақырҭуа архәҭақәа, 
иҭархан ҵҩа змамыз аибашьыгатә 
техника.

Сентиабр 28 аҽны акомандирцәа 
еизганы аилацәажәара мҩаҧызге-
ит, Аҟәа ахақәиҭтәра азы ҭабуп ҳәа 
расҳәеит, насгьы интересс иҟасҵеит 
аҧхьаҟатәи аусқәа рзы гәаанагарас 
ирымоу.

Дара зегь еицҿакны аҷкәынцәа 
ааҧсеит, Кьалашәыр аӡиас ахықәаҿ 
ҳҽышьақәҳарҕәҕәап, нас мызкы 
ашьҭахь ажәылара иацаҳҵап ҳәа 
анырҳәа,схы сызнымкылеит, иагь-
сырҧхашьеит, иргәаласыршәеит 
Мрагыларатәи афронт аибашьцәа 
рымч еизыркәкәаны Аҟәаҟа еихо 
ақырҭуа архәҭақәа раанкылара 
ишаҿу, ҳара ҳнеира ишазыҧшу.

Сентиабр 29, ашьжьымҭан напар-
кын ҩ-фронтк реиҧыларазы аусқәа. 
Сентиабр 30, 20:00 азы Аҧсуа ар 
Егры аӡиас аҿы Аҳәынҭқарратә 
ҳәаахь икылсит, уа ишьҭырхит Аҧс-
ны Аҳәынҭқарратә бираҟ. Убри 
аҽныҵәҟьа Аҧсны атәылахьчара 
аминистр С.Сосналиев ӡыхәашьла 
иҭәыз, ҩ-литрак зкуаз аграфин сза-
аигеит. «Ари Егры аӡы ауп», – иҳәеит 
Сулҭан Асламбек-иҧа. Абри ауаҩ 
ҟәыш, агәымшәа, ахаҵа ҕьеҩ зегьы 
иреиҳаз аҳамҭа сзыҟаиҵеит.

Урыстәылантәгьы ҳаззыҧшыз 
«аҳамҭа» ҳауит – афымцамч ҳа-
мырхит, аҧсуа ган ақәҕәҕәаразы 
иҵегьы аусмҩаҧгатәқәа рыдыр-
кылт, мамзаргь иҟаз-шыҟаҵәҟьаз 
уҳәозар, Аҧсны млакрала рнапаҿы 
иааргарц рыӡбеит.

«Пастухов ирдәына»

Уаанӡа аҿаԥа рҿан
Грачов дааит ҳиааира 

ҳамихырц

Ҩ-литрак аӡы

Иаазыркьаҿны акьыҧхь 
иазирхиеит 

Борис ҚА Џ Ь И А

Аиҿцәажәарақәа раан

Аԥсны атәылахьчара Аминистрра аштаб аҟны

Шәачатәи аиԥыларақәа
Аԥсны Аҳәынҭқарра Ахада 

Аслан Бжьаниа Шәача ақалақь 
аҿы Урыстәылатәи Афедерациа 
адәныҟатәи аусқәа рминистр 
Сергеи Лавров диԥылеит. 

«Ҳаиԥылара сеигәырӷьоит. 
Раԥхьаӡа иргыланы ишәыдыс-
ныҳәаларц сҭахуп арыцхә ха-
дақәа – Аԥсны Аҳәынҭқарра 
ахьыԥшымра азхаҵара ҟале-
ижьҭеи 15 шықәса аҵреи Аԥс-
ны жәлар Рџьынџьтәылатә еи-
башьраҿы Аиааира агара Амши 
Ахьыԥшымреи.  Издыруеит, 
аныҳәатә усмҩаԥгатәқәа мҽха-
кы ҭбаала ишымҩаԥысыз, Уры-
стәылатәи Афедерациа ахаҭар-
накцәагьы урҭ ишрылахәыз. 
Ҩаԥхьа иазгәасҭарц сҭахуп 
Аԥсны Аҳәынҭқарра ашьақәгы-
лараҿы, аекономика, асоци-
алтә усхк, афымцамч уҳәа еи-
уеиԥшым ахырхарҭақәа рҟны 
ҳусеицура, жәларбжьаратәи 
аизыҟазаашьақәа рганахьа-
ла аусеицурагьы убрахь ина-
лаҵаны, Аԥсны Аҳәынҭқарра 
ахьыԥшымра азхаҵара амҽхак  
аԥхьаҟагьы иҳарҭбаалоит», 
-  иҳәеит Сергеи Лавров, Аслан 
Бжьаниа аԥсшәа иаҳәо. 

Урыстәыла адәныҟаполитикатә 
усбарҭа ахада Аслан Бжьаниа 
иҭабуп ҳәа иеиҳәеит  Урыстәы-
ла иҷыдоу арратә операциа иа-
лахәу аибашьцәа еснагь ириҭо 
ацхырааразы. «Сгәы иаанагоит, 
иҟашәҵо адгылара Урыстәылатәи 
Афедерациа Ахада иқәгыларақәа 
рҟны иазгәеиҭо алҵшәақәа ра-
лыршараҟны ицхыраагӡахоит 
ҳәа. Иахьа абарҭқәа зегьы ҳры-
лацәажәоит, урҭ рхыԥхьаӡараҿы 
аԥхьаҟатәи егьырҭ аиԥыларақәа 
рҟны ишьҭыххо азҵаарақәагьы 

налаҵаны», - ҳәа иҳәеит Сергеи 
Лавров.

«Ҳаиԥылара агәахәара снаҭе-
ит. Иазгәасҭарц сҭахуп, ҳаи-
мадарақәа қәҿиарала аҿи-
ара ишаҿу. Урыстәылатәи 
Афедерациа анапхгара иҭабуп  
ҳәа раҳҳәоит  Аҟәа аҳаиртә 
баӷәаза аиҭашьақәыргылара-
зы.  Ҳара ҳзы уи аҵак ду амо-
уп, акыршықәса раахыс ари 
аус азгәаҭаны иҳаман. Иҭабуп 
ҳәа шәасҳәоит ҩ- тәылауаҩрак 
рзы аиқәшаҳаҭразы.  Ари аҵак 
ду амоуп, ҳтәылауаагьы даа-
ра гәахәала ирыдыркылеит», 
-  иҳәеит Аԥсны Аҳ́әынҭқарра 
Ахада. Иара иазгәеиҭеит Аԥсны 
анапхгареи ауаажәларреи аин-
теграциатә процессқәа ишрыд-
гыло, Урыстәылатәи Афедерациа 
аԥшьгарала имҩаԥысуа. «Ҳара 
уи ҳхы алаҳархәырц ҳҭахуп, 
Аԥсны атәылауаа ринтересқәа 
шьаҭанкыла ирықәшәоит»,-  иаз-

гәеиҭеит Аслан Бжьаниа.
 Иара убас Аԥсны Ахада иҳәе-

ит иҟоу аҭагылазаашьақәа рхы 
иархәаны Урыстәыла иҷыдоу 
арратә операциа адгылара 
шарҭо. «Асабрадақәа, ишырҳәо 
еиԥш, ирҿыхуп. Еилкаауп зҿы 
аус ҳамоу, убри аҟынтә, агәра 
жәгарц шәылшоит аҵыхәтәанӡа 
ҳашшәыдгыло», –  иҳәеит иара.

***

Аибашьра раԥхьатәи амшқәа 
инадыркны, аԥынгыла дуқәа 
шроуазгьы, хатәгәаԥхарала 
аибашьцәа Аԥсныҟа иаауан 
аԥсуа жәлар инарылагыла-
ны ахақәиҭреи ахьыԥшымреи 
рыхьчарц азы. 

Урҭ рахьтә аӡәырҩы аиуби-
леитә парад иалахәуп.

Ашҭахь иааргоит Аԥсны 
Аҳәынҭқарратә Бираҟи Аиааи-
ра Абираҟи. 

Арратә парад иалагоит апа-
радтә расчот аколоннақәа 
рныҟәарала. Атрибуна аҿаԥхьа 
ииасуеит атәылахьчара Ами-
нистрреи Аштаб Хадеи, иара 
убас Аԥсны Арбџьар Мчқәеи 
рыррамаҵзуҩцәа, актәи 
аҩбатәи амотохысратә бата-
лионқәа рколонна. Убарҭ ина-
рышьҭарххны Арбџьар Мчқәа 
ркоменданттә рота.

Убарҭ инарышьҭарххны 
Ахақәиҭра ашҭа иқәсуе-
ит Аахыҵ-Уаԥстәыла атәы-
лахьчара Аминистрра ар-
рамаҵзуҩцәа. Апарадтә 
ныҟәара иацырҵоит Аԥсны 
иҟоу Урыстәылатәи Афеде-

Ахақәиҭра Ашҭаҿы арратә парад

Аҳәынҭқарра Ахада Аслан Бжьа-
ниа Урыстәылатәи Афедерациа 
адәныҟатәи аусқәа рминистр Сер-
геи Лавров «Ахьӡ-Аԥша» аорден     
I аҩаӡара ианеишьеит. Урыстәыла 
адәныҟатәи аусқәа рминистр Сер-
геи Лавров «Ареспублика Аԥсны 
ахьыԥшымра  азхаҵареи Аԥсни 
Урыстәылеи рҳәынҭқаррабжьа-
ратәи еизыҟазаашьақәа рыҿиа-
реи рырӷәӷәареи  аус аҿы илагала 
ду азы» Аԥсны Аҳәынҭқарра ире-
иҳау аҳәынҭқарратә ҳамҭа иа-
нашьахеит.

рациа Ашәарҭадара Афеде-
ралтә Маҵзура Аҳәаахьчаратә 
усбарҭа, иара убас аҩнуҵҟатәи 
аусқәа Рминистрреи амили-
циа иреиҳаӡоу ашколи хаҭа-
латәи реилазаарақәа.

Анаҩс ашҭахь иааиуеит Аԥ-
суа ар ирымоу атехника.

Аныҟәара анҵәамҭазы авер-
толиотқәеи аҳаирпланқәеи 
Ахақәиҭра ашҭа иахыԥрааит.

Аиааира апарад хыркәша-

хеит «Ԥсра зқәым архәҭа» 
аныҟәарала.

Аԥсны Ахада, Арбџьар Мчқәа 
Ркомандаҟаҵаҩ хада Аслан 
Бжьаниеи атәылахьчара ами-
нистр аинрал-полковник Вла-
димир Ануеи атрибуна илба-
аны, ашҭа иқәсыз архәҭақәа 
ркомандирцәа рахь рҿы-
нархоит, ҭабуп ҳәа рарҳәеит 
рмаҵзуразы, апарад ибзиаӡа-
ны рҽахьазыҟарҵаз азы.

Д ҳ а ԥ х е и т 
И н н а  Аҳ а ш б а

71 шықәса дшырҭагы-
лаз лыԥсҭазаара далҵит 
апоет Инна Аҳашба. 
Аԥсны ашәҟәыҩҩцәа 
Реидгыла гәалсра дула 
ирыдышшылоит уи лҭа-
ацәеи лҭынхацәеи.

Аԥсуа поет, апубли-
цист, ауаажәларратә 
усзуҩы, ахәыҷтәы жур-
нал «Амцабз» аредак-
тор хада Инна Никәа-
ла-иҧҳа Аҳашба диит 
1953 шықәса маи 20 
рзы   Очамчыра ара-
ион Ԥақәашь ақыҭан. 
СССР-и  (1989) Аҧсни 
рышәҟәыҩҩцәа Реид-
гылақәеи Аԥсны ажур-
налистцәа Реидгылеи  
дрылан.

А. М. Горки ихьӡ зхыз 
Аҟәатәи аҳәынҭқарратә 
арҵаҩратә институт 
афилологиатә факультет 
далгеит (1979). 1977 ш. 
инаркны аусура дала-
геит агазеҭ «Аҧсны ҟаҧшь» аре-
дакциаҿы корреспондентс. 1985 
ш. нахыс Аҧснытәи аҳәынҭқар-
ратә шәҟәҭыжьырҭа аредакторс 
дыҟан, ашьҭахь диасуеит ажурнал 
«Алашара» аҟәша аиҳабыс. 1995 
ш. инаркны Д. И. Гәлиа Илитера-
тура-мемориалтә музеи деиҳа-
бын. 2003-2005 шш. раан Аҧсны 
ашәҟәыҩҩцәа Реидгыла Алитера-
туратә фонд аиҳабыс дыҟан. 2007 
ш. раахыс ажурнал «Амцабз» аре-
дактор хадас аус луан. Аԥсҭазаа-
раҿы аԥышәа бзиа лырҳаит. Ле-
иҿкааратә баҩхатәра ааԥшит 
Д. И. Гәлиа Илитература-мемо-
риалтә музеи аиҳабыс даныҟаз, 
насгьы Аԥсны ашәҟәыҩҩцәа 
Реидгыла Алитературатә фонд 
данеиҳабыз.  Ажурнал «Ам-
цабз» аредактор хадас да-
ниарга еиҳагьы илыднаҵоз 
рацәан  ахәыҷқәа рдунеи иа-
зааигәоу аҭыжьымҭа ҵакылеи 
хаҭабзиаралеи еиқәыршәаны 
аԥхьаҩцәа рызнагараҿы, уи 
ҭакԥхықәралагьы дазнеиуан. 
Аус ахьылуазаалакгьы аус-
зуҩцәеи лареи еилибакааны 
азеиԥш ус иазааԥсон, убри 

алагьы ҳдоуҳатә культура амаҵ 
руан.

Акьыҧхь аҟны дцәырҵит 1972 
ш. инаркны. Лажәеинраалақәеи, 
лпоемақәеи, лочеркқәеи, лста-
тиақәеи рнылон ажурналқәа: 
«Алашара», «Абаза», агазеҭқәа: 
«Аҧсны ҟаҧшь», «Аҧсны», 
«Еҵәаџьаа», «Литературная га-
зета» (Москва); аизгақәа: «Одна-
жды в апреле. Ажәеинраалақәа» 
(Қарҭ, 1982), Ахаҵарашәа. Ажәе-
инраалақәа. Ажәабжьқәа. Аста-
тиақәа» (Аҟәа, 1995); «Аҧсуа 
поезиа антологиа. ХХ ашә.» 
(Аҟәа-Москва, 2001; 2009) 
уҳәа егьырҭгьы.

Еиуеиԥшым ашықәсқәа раан 
иҭыжьын иаԥылҵаз лырҿи-
амҭақәа еидызкыло лышәҟәқәа 
жәпакы, урҭ рхыԥхьаӡараҿы 
иҟоуп иалԥшаау лажәе-
инраалақәеи лпоемақәеи 
згәылоу «Аизга» х-шәҟәыкны. 
Зхатә дунеи змаз апоет лырҿи-
амҭақәа  амилаҭтә поезиа аҟны 
лагала бзианы иаанхоит.

Апоет Инна Аҳашба лгәа-
лашәара хашҭра ақәымкәа  
иҟазаауеит уи аус лыцызуази 
лҩызцәеи ргәаҵаҿы. 

Аԥсны ашәҟәыҩҩцәа Реидгыла

Агазеҭ «Аԥсны» аредакциа анапхгареи аусзуҩцәеи 
гәалсрала ауацәеи аҭынхацәеи ирыдышшылоит, 
амилаҭ газеҭ аҟны аус зухьаз апоет, апублицист, 
ахәыҷтәы журнал «Амцабз» аредактор хада, Аԥс-
ны ажурналистцәа Реидгыла алахәыла Инна Никәа-
ла-иԥҳа Аҳашба лыԥсҭазаара дахьалҵыз инамаданы. 

Аҵыхәтәантәи 
лымҩахь днаскьаргеит

Аҧсны Аиҳабыра иҟарҵаз 
ахаҵгыларала Аҟәа, «Арҵаҩы 
иҩны» аҟны зҭоубыҭ ықәыргы-
лаз аҧсуа поет, ауаажәларратә 
усзуҩы, ажурнал «Амцабз» аре-
дактор хадас иҟаз Инна Аҳашба 
наӡаӡа ҳәа ларҳәон ақалақь ауа-
ажәларра, ашәҟәыҩҩцәа, аин-
теллигенциа, аҩызцәа-ақәлацәа, 
ауа-аҭахы.

Аҧсыжра аиҿкааразы 
иаҧҵан акомиссиа. Инна Аҳаш-
ба аҵыхәтәантәи лымҩахь 
лынаскьагара иазкыз алахье-
иқәратә митинг аартуа Аҧс-
ны ашәҟәыҩҩцәа Реидгыла 
ахантәаҩы Вахтанг Аҧҳазоу 
далацәажәеит иҳаҧхаз апоет 
лыҧсҭазаареи лырҿиаратә 

мҩеи. Ргәалашәарақәа рыла 
иқәгылеит: Д.И. Гәлиа ихьӡ 
зху Аҧсуаҭҵаара аинсти-
тут аиҳабы Арда Ашәба (уи 
даҧхьеит иара убас Аҧсны 
ашәҟәыҩҩцәа Рассоциациа 
ахантәаҩы Мушьни Лашәриа 
инаишьҭыз адышшылара), ажур-
нал «Амцабз» аредакциа аҟ-
нытә – асахьаҭыхҩы Виссарион 
Ҵәыџьба, апоет, ауаажәларратә 
усзуҩы, ажурнал «Аҧсны аҟа-
зара» аредактор хада Геннади 
Аламиа. Аҳашбақәа риешьа-
ра аҟнытә апоет Инна Аҳашба 
лыҧсыжра аиҿкаара иахаҵгы-
лаз, лыҧсҭазаара лалҵра гәал-
срала издызкылаз зегьы иҭабуп 
ҳәа реиҳәеит Арсоу Аҳашба.

Агазеҭ  адҵала иҩым астатиа ахә аредакциа иазшәаӡом.                                                          Агазеҭ  ахә – 20 мааҭ. 

Аимадарақәа аихьӡарақәа 
рыцзаауеит

Ишдыру еиҧш,  Аҧсны Аџьынџь-
тәылатә еибашьраан (1992-1993) 
Аиааира 30 ш. ахыҵра аныҳәа 
аҽалархәразы Аҟәаҟа иааит 
аҳәаанырцәтәи аҧсуа диаспо-
рақәа рхаҭарнакцәа аӡәырҩы, 
урҭ рхыҧхьаӡараҿы иҟан адиас-
порақәа рҟнытә Аҧсадгьыл 
ахьчараан иҭахаз афырхацәа 
ргәакьацәа. Урҭ дреиуоуп ҵаба-
лаа дреиуаны Ҭырқәтәыла, Инеги-
оль ақалақь аҟны инхо Ҧериҳан 
Қапҧҳа.  Гәдоуҭа аешьаратә 
нышәынҭраҿы анышә иамадоу 
Аҧсадгьыл зыҧсы ахҭнызҵаз 
Ведаҭ Кәаӡба иан Ҧериҳан лгәы 
иаҭаххеит, Аиааира аныҳәа аан 
лҧа иҳагәын лнапы нықәылшьыр, 
игәалашәаразы иахәҭоу ажәа 
лҳәар, ус дагьныҟәеит зықәра 
акыр инеихьоу аҧҳәыс бырг.

Ҭырқәтәылаа рахьтә Аҧсад-
гьыл рхы ақәырҵеит хәҩык: Аҧс-
ны Афырхаҵа Баҳадыр Абаҕба, 
Леон иорден занашьоу Ведаҭ 
Кәаӡба, «Агәымшәаразы» аме-
дал занашьоу Ефқан Цыба, Зафер 
Аргәын, Ҳанефи Еҕожь, Шьам-
тәыла еиуаз хҩык: Леон иорден 
занашьоу Фарид Арҩҭаа, «Агәым-
шәаразы» амедаз занашьоу Зиуар 
Чычба, адыга Гасан Џьаркас (Цеи).

Аконференциа аҳәаақәа 
ирҭагӡаны раҧхьатәи амш аан 
Гәдоуҭа араион Мгәыӡырхәа 
ақыҭан иҟоу аҧсуа ибзазашьа 
аазырҧшуа «Аетнопарк» аҟны 
имҩаҧган астол гьежь «Аҧсуаа 
зегьы ҳхада Владислав Арӡын-
ба – иахьатәи ҳҳәынҭқарра аби-
раҟ».  Аусмҩаҧгатә иалахәын 
аҧсуа шәҟәыҩҩцәеи аҵарауа-
аи, акультуреи аҟазареи рымаҵ 
зуа, ауаажәларратә усзуҩцәа, 
Ҭырқәтәылеи, Шьамтәылеи, Иор-
даниеи, Ливани уҳәа рҟнытә 
еиуеиҧшым ауаажәларратә хе-
идкылақәа рхаҭарнакцәа, уахь 
инаҧхьан аибашьраан иҭахаз 
ҳџьынџьуаа ргәакьацәа. 

Аиҧылара ааиртит Аҧсад-
гьыл ахь архынҳәразы Аҧснытәи 
аҳәынҭқарратә еилакы ахантәаҩы 
Вадим Ҳаразиа. Уи Аиааира 30 ш. 
ахыҵра аныҳәа азгәаҭара инама-
даны Аҧсныҟа иааз ҳџьынџьуаа 
бзиала шәаабеит ҳәа реиҳәеит. 
Мгәыӡырхәа реиқәшәара акәзар, 
аҵакы дуны дшахәаҧшуа да-
зааҭгылеит. «Аҧсадгьыл зхы 
ақәызҵаз хашҭра рықәым, урҭ 
ргәалашәара еиҳагьы ҳаидна-
кылалароуп, ҳаҧхьаҟатәи аусе-
ицурагьы иацаҳҵалоит», - иҳәеит 
уи. Анаҩс аиқәшәара амҩаҧга-
разы ажәа ииҭеит Аҧсуаҭҵаара 
аинститут аиҳабы Арда Ашәба. 
Аҵарауаҩ иакәзар, инаимҩатәны 
иазгәеит Аҧсны Аџьынџьтәылатә 
еибашьра аҭоурых аҟны  аҳәа-
анырцәтәи аҧсуа диаспорақәа 
аҭыҧ ҷыда шааныркыло. Иҟарҵоз 
ацхыраара азмырхакәа рҵеицәа 
гәымшәа Аҧсадгьыл ахьчара 
ишаауаз, рашьцәа ишрывагылоз. 

Аха илахьеиқәҵаганы ишаан-
хо ҳџьынџьуаа иреиуазгьы ҭам-
хар ахьамуз. Хымҧада, абарҭқәа 
зегьы ишьақәдырҕәҕәоит аҳәа-
анырцәтәи аҧсуа диаспорақәа 
ахаангьы рҭоурыхтә ҧсадгьыл 
ишаҟәыҭхамыз, гәыла-ҧсыла 
ишамадаз.

Аиқәшәараан Аҧсни аҧсуа 
диаспорақәеи реигәныҩреи, ре-
имадареи, русеицуреи аганахьа-
ла иззааҭгылаз рацәоуп, иахьа 
уажәраанӡа иалыршоу аҟны иша-

ангылатәым, инагӡатәу шырацәоу 
иаҩымсит. Аханатә еиҧш, акырӡа 
аҵанакуеит ҳдиаспорақәа рҭо-
урыхтә ҧсадгьыл ахь рхьарҧшра, 
рхатәы бызшәеи рмилаҭ хдыр-
реи реиқәырхара, рхьышьҭрахь 
ахынҳәра иазыҧшаатәу азнеишьа 
ҿыцқәа, аусеицура арҭбаара 
хымҧада иаҭахны ишыҟоу аамҭа 
ишҳаҵанаҳәо.

Абарҭқәа ирызкны ргәаана-
гарақәа рҳәеит: аҵарауаҩ, ауа-
ажәларратәи аҳәынҭқарратәи 
усзуҩы Валери Кәарҷиа, апоет 
академик Владимир Занҭариа, 
аҭоурыхҭҵааҩ Аслан Аҩӡба, 
Ҭырқәтәыла еиҿкаау Аҧсуа фе-
дерациа абыргцәа рхеилак иа-
лоу Џьенгиз Ашәба, иара убас 
ҳџьынџьуаҩ Фаҭиҳ Атәанба, Кав-
казтәи афедерациа ахаҭарнак Му-
аррем Иаган, Иорданиа ахаҭар-
нак Уарлеим Чычба,  аибашьра 
аветеран Фениа Аҩӡба, Аҧсны 
ашәҟәыҩҩцәа Реидгыла ахан-
тәаҩы Вахтанг Аҧҳазоу, ауа-
ажәларратә усзуҩы Оқҭаи Чко-
туа, апоет Дмитри Габалиа уҳәа 
егьырҭгьы.

Астол гьежь аҟны ирзааҭгы-
лон Аҧсни аҳәаанырцәтәи аҧ-
суа диаспорақәеи реимадарақәа 
ирыбзоураны иахьа уажәраанӡа 
иалыршоу, аха аҧхьаҟагьы 
ҳҿаҧхьа ишьҭоу аусқәа еиҳагьы 
ишырацәоу, убри аҟнытә еиҳагьы 
аусеицура амҽхак шырҭбаатәу.

Аиқәшәараан иӡырган Ҭырқәтәы-
латәи ҳџьынџьуаҩ Фаҭиҳ Атәанба 

ҿыц иҭижьыз ашәҟәы «Ҭырқәтәы-
латәи аҧсуаа», иара убас Вахтанг 
Аҧҳазоу иқәгылараан рыӡбахә 
иҳәеит адиаспорақәа рҭоуры-
хи, Аҧсны Аџьынџьтәылатә еи-
башьраан иҟарҵаз ацхыраареи, 
ҳџьынџьуаа иреиуаны Аҧсадгьыл 
зхы ақәызҵази ирызкны иҭижь-
хьоу  асахьаркыра-публицистикатә 
очеркқәа еидызкыло ашәҟәқәа: 
«Амцахара аамҭа» (иааркьаҿ-
ны ҭырқәшәалагьы иҭыҵхьеит), 
«Ахьышьҭрахь амҩа», насгьы 
Аҧсадгьыл ахь архынҳәразы 
аҳәынҭеилаки Ҭырқәтәыла иҟоу 
аҧсуа федерациеи рыбзоурала 
2011-2015 шш. раан аҧсышәалеи 
ҭырқәшәалеи ишҭыҵуаз агазеҭ 
«Аҧсадгьыл агәеисыбжь», 2016 
ш. акәзар журналны ишҭыҵу-
аз. Абас еиҧш иҟоу апроектқәа, 

ҳәарада, адиаспорақәа рҭоурых-
тә ҧсадгьыл иазааигәанатәуеит. 
Еизаз идырбан иара убас Аҧс-
ны Раҧхьатәи Ахада Владислав 
Арӡынба Ҭырқәтәыла иҟазаара 
аазырҧшуаз ателефильм.

Адырҩаҽны Аҟәа, В.Г. Арӡынба 
ихьӡ зху аибашьратә фырхаҵара 
ахьӡ-аҧша амузеи аҟны имҩаҧы-
сит Жәларбжьаратәи аҭҵаарадыр-
ратә конференциа «Амшынеиқәа-
Кавказтәи арегион аҭоурыхи 
иахьатәи аамҭеи рпроблемақәа».

Афорум аартуа Аҧсуаҭҵааратә 
институт аиҳабы Арда Ашәба 
еиқәшәаз бзиала шәаабеит ҳәа 
раҳәауа, Аиааира 30 ш. ахыҵреи 
ҳтәыла ахьҧшымра азхаҵара 
15 ш. ахыҵреи рыдиныҳәалеит, 
аихьӡарақәагьы рзеиҕьеишьеит. 

Аҧсны Ахада Аслан Бжьаниа 
ихьӡала адныҳәаларатә шәҟәы 
даҧхьеит атәыла Ахада иусбарҭа 
анапхгаҩы Абесалом Кәарҷиа. 
Аҧсны Жәлар Реизара Аиҳабы 
Лаша Ашәба афорум иалахәыз 
дрыдныҳәалауа ақәҿиарақәа 
рзеиҕьеи-шьеит. Адныҳәаларала 
иқәгылеит иара убас Урыстәыла 
ахаҭарнак Марина Колесникова, 
Аҧсны атәылахьчара аминистр 
инаишьҭыз адныҳәалара иаҧхьаз 
аминистр ихаҭыҧуаҩ Давид 
Бжьаниа, В.Г. Арӡынба ихьӡ зху 
аибашьратә фырхаҵара амузеи 
аиҳабы Мзиа Беиа уҳәа егьырҭгьы. 

Анаҩс аконференциа аусура 
иацнаҵон.

В. АЖӘАНБА

Аиааира 30 ш. ахыҵра аныҳәеи Аҧсны жәларбжьаратәи 
азхаҵара 15 ш. ахыҵреи ирызкны октиабр 2-4 рзы   имҩаҧы-
суан Жәларбжьаратәи аҭҵаарадырратә конференциа «Ам-
шынеиқәа-Кавказтәи арегион аҭоурыхи иахьатәи аамҭеи 
рпроблемақәа». Уи еиҿыркааит Аҧснытәи аҳәынҭқарратә уни-
верситети, Д.И. Гәлиа ихьӡ зху Аҧсуаҭҵаара аинститути, Аҧ-
садгьыл ахь архынҳәразы Аҧснытәи аҳәынҭқарратә еилаки. 

Ачечен ҭыҧҳа Роза  Белал-иҧҳа  
Абдурахманова данқәыҧшыз 
аахысгьы лажәа иазҵаауан, лы-
цхыраара иаҳәон, ианакәызаа-
лак зыгәҭа дыҟаз лыуаажәлар. Уи 
лҟазшьа хадақәа ируакын аиа-
шамра баны аҩымсра. Дацәшәо-
мызт, дагьацәыҧхашьомызт ауаҩы 
дызхагылоу аус ҭакҧхықәрада 
даназныҟәоз иҿаҧҽра. Усҟан 
лажәақәа хҿаҵас еишьҭаргыла-
ны рҿанаалырхоз дыззымдыруаз 
игәы иаанагар алшон шаҟа  дгәым-
былџьбароузеи ҳәа. Аха Роза лыџь-
барара иаҵаҵҕәы хадаз лмилаҭтә 
хаҿра азгәыблра, Кавказ ашьхаруа 
жәларқәа рыжәҩахыр акзаареи, 
урҭ рҭынч бзазара аиқәырхареи 
аихаҳареи ракәын.

Уи ус шакәыз даҽазныкгьы иарҵа-
быргит сентиабр 6, 1992 шықәса 
рзы Нхыҵ-Кавказтәи ареспубли-
кақәа аҳәса рхеилакқәа рхаҭарнак-
цәа: Ерижева Алла, Ципинова Раиса, 
Савлирова Фаризаҭ, Ачох Даханагә, 
Иахлиева Таус, Ҳилихова Ҭамара, 
Оразаева Лиуза, Кмурзова Фатима, 
Кумахова Ҭамара рыла ишьақәгы-
лаз аилазаара драҧхьагыланы, 
Жәларбжьаратәи Аиҿкаара «Аџьар 
ҟаҧшь» адырга ҷыда зныз абираҟ 
шкәакәа зхагылаз, уажәы-уажәы 
ахызаҵәқәа зхашәышәуаз авто-
бус маҷ ала, ақырҭуа мпыҵаха-
лаҩцәа рнапаҿы иааргахьаз Аҧс-
ны мраҭашәаратәи  аҵакырадгьыл 
далсны Гәдоуҭа лаара.

Роза Абдурахманова Аҧсны 
зҭашәаз арыцҳара шаалаҳазҵәҟьа, 
хатәгәаҧхарала амҩа иқәларц 
зҽеидызкылаз 52-ҩык арҧар-
цәа дрыцны ддәықәлеит шьхала. 
Аха, Кавказ ашьхаруа жәларқәа 
Рконфедерациа аштаб аҟны иан-
раҳа, авертолиот лышьҭаҵаны  
ддырхынҳәит Нальчикҟа, усҟан 

уи дызцыз агәыҧи лареи 100 ки-
лометрак инеиҳаны ашьхамҩа 
иахысхьан. Анаҩс ауп, агумани-
тартә цхыраара аҟаҵаразы ҳәа, 
ахьӡ ҷыда аҭаны, Нхыҵ-Кавказ аҳә-
са реилазаара даҧхьагыланы Аҧс-
ны данаҭааз.

Уи «бла иабо хы иаҧсоуп» ҳәа, 
аҭыҧантәи аҭагылазаашьа еилкаа-
ны данцоз ишылҳәаз еиҧш, лажәа 
дамеижьакәа мчыбжьык ашьҭахь 
деиҭахынҳәит «исылшо, сахьаҭа-
ху» ҳәа гәҭакыс илыманы. Дшааиз-
ҵәҟьа раҧхьатәи лажәалагалақәа 
иреиуан аҳәса рбаталион аҧҵара, 
зҵеи ҭахоз ргәы арҕәҕәара, ахәцәа  
рхылаҧшра, аибашьцәа ры-
фатә-рыжәтә, рышәҵатәы аиқәыр-
шәара, арҽеира уҳәа. Ус иагьыҟале-
ит, уи аус маҷ-маҷ амҩа ианылеит.

Роза лхаҭа илыҧшааз лабџьар 
аанкылан Аҧсны мраҭашәаратәи 
аган ахақәиҭтәра зыгәҭакыз аҧ-
садгьыл ахьчаҩцәа  днарывагы-
леит. «В.Арӡынбеи Д.Дудаеви ире-
иҧшу аҵеицәа рхылҵлааит аҧсуа 
ҳәсақәа. Урҭ рхаҭарақәеи рхыҧшеи 
ҳара ианаҳзымыхьча адунеи 
ҳақәзаара аҵакы башоуп. На-
сгьы ҳаешьара шәымҭа цыҧхьаӡа 
есыҽны аҽарҵаулалароуп, – лҳәе-
ит лҿцәажәарақәа руак аҿы. Роза 
ахәцәа злалылгоз амашьына  икыл-
кааны акырынтә иеихсхьан… аха 
акгьы дааннакыломызт. Имаҷҩым 
ахәра ҕәҕәа рыманы, рыҧсы ахәа-
га шҭаз ахымца ахьеиҿасуаз ахьтә 
иалылгақәахьаз, ажәакала зыҧсы 
аҭазаара ала лҿаҧхьа «ауал» зду 
аибашьцәа.

Роза Абдурахманова дреиуоуп 
аӡиас Ҧсоу ахықәан, Аҧсны аҳәа-
аҿы Аҳәынҭқарратә бираҟ раҧхьа 
ишьҭызхыз аибашьцәа ргәыҧ 
алахәцәа. 

А.АМЗАЦБА

Уҿаҧхьа схырхәоит 
сыҧсадгьыл ахьчаҩ

Аҧсадгьыл,  даара аҵак ду змоу 
ажәоуп. Нбанцыҧхьаӡа уи иқәынхо 
ажәлар рыҧсадгьыл ахь абзиабара, 
рҭоурых, рнысмҩа аанарҧшуеит.

Шаҟантә шаҟаҩы рнапхыц 
аларҵахьада ҳтәыла Аҧсынтәы-
ла?! Акырынтә аҧсҭазаара аҧышәа 
иахысхьеит, аха аҧсуаа ирышьашәа-
ламызт ианакәзаалакгьы аҕа 
иҿаҧхьа ахьаҵра. 

Нанҳәамза 14, 1992 шықәсазы 
излагаз аибашьра раҧхьатәи амш 
инаркны рыжәҩа еибыҭа, аӡәык-
ны еидгыла аҕа хәымга иҿагылет 
аҧсуаа рҵеицәа. Рхи-рыҧси, рыл-
шарақәеи иреигӡомызт аиааиразы. 
Рыҧсы зыхҭнырҵоз ҳбираҟ лаша 
мцабзҵас иркын агәымшәақәа.

Хьыӡла-ҧшала еибашьуаз иру-
аӡәкыз, Аҧсны афырхаҵа Мушьни 
Сандра-иҧа Ашәба диит ианвар 12, 
1948 шықәсазы Очамчыра араион 
Џьгьарда ақыҭан. Џьгьардатәи аб-
жьаратә школ даналга аррамаҵзу-
рахьы иҧхьеит. Уи анихига дҭалоит 
арра-мшынтә ҵараиурҭа, дагьалгоит 
1972 шықәсазы амоторист изанааҭ 
ала. Аҵараиурҭа даналга Владивос-
токҟа ддәықәырҵоит,  уа изанааҭ 
ала хәышықәса аус иуан. Уи ашьҭахь 
дхынҳәуеит Аҧсныҟа. Иара дҭаацәа-
ран хҩык ахшара драбын.

Аибашьра актәи амшқәа инадыр-
кны еибашьуаз дыруаӡәкын Мушьни 
Ашәба. Иара дынхон Аҟәа. Аибашьра 
ианалагаз аҽны Мушьни Џьгьарда 
дыҟан. Хәҩык аиҳәшьцәа рашьа заҵә 
уи аҽны далагылеит аибашьра ам-
цабз. 

Аибашьра хлымӡаах ианалага 
инаркны, ар рганахьала аҧышәа 

змаз Мушьни еидикылон агәыҧқәа. 
Урҭ агәыҧқәа имҩаҧыргоз ажәы-
ларақәа напхгара риҭон. Иара актәи 
аполк абаталион напхгаҩыс даман. 
Деибашьуан Ануаа рхәы, Қьеҭуан, 
Кәачара, Лашькьындар, Лабра. Мушь-
ни иҩызцәа рҿы иажәа акырӡа пату 
ақәын, иҩызцәагьы иаргьы аӡәыкны 
акәын ишыҟаз. 

Ақыҭақәа Лашькьындар, Лабра аҕа 
инапахьы иааигарц акыр аҽазышәа-
ра ҟаиҵон, аха Мушьни Ашәба иба-
талион «Аҧсны» ақәылаҩ аҿагыла-
ра ҕәҕәа ирҭон, рыдгьыл шизымгоз 
агәра идыргон.

Мушьни Ашәба ибзоурала иҭархан 
атанкқәа хәба, БМП, автомашьынақәа 
уҳәа. 

Март 1, 1993 шықәсазы Лабра 
ақыҭан Мушьни Ашәба ахы иқәшәоит, 
уи ахы иҧсы алазаарын, иҧсахәага 
ҭаны Тҟәарчалҟа дыргоит, уа дан-
нарга сааҭқәак рышьҭахь, март 2 рзы 
аибашьҩы гәымшәа, идунеи иҧса-
хуеит. . 

Цәыббрамза 30, ари арыцхә аҧ-
суаа ҳҭоурых аҿы ихадаратәу аҭыҧ 
ааннакылеит. Иҧшьоу Аиааира иам-
шхеит, ҳажәлар ажәҩан цқьа аҵаҟа 
инхартә аҭагылазаашьа анроу иам-
шхеит. Шьала икәабаны ҳҵеицәа 
гәымшәақәа аиааира амш ҳзааргеит. 
Уи рыхьӡ адҳәалоуп зыҧсҭазаара 
зыдгьыл иахҭнызҵаз аҵеицәа. Ҳара, 
еиҵагылоу аҿар иаҳхамышҭыроуп 
ҳтәыла ҳзеиқәзырхаз, аӡәк еиҧш 
еидгылаз афырхацәа рыхьыӡқәа.

Дауҭ АШӘБА,
ААУ афилологиатә факультет 

ажурналистика аҟәша 
актәи акурс астудент

